 ՆԱԽԱԳԻԾ
 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
 
Ո Ր Ո Շ ՈՒ Մ
 
«   » «              »   2026 թվականի 	- Ն
ՊԵՏԱԿԱՆ ԿԱՄ ՀԱՄԱՅՆՔԱՅԻՆ ԳՐԱԴԱՐԱՆՆԵՐՈՒՄ ԻՆՏԵՐՆԵՏԻ ՄԻՋՈՑՈՎ ԱՆՎՃԱՐ ՀԱՆՐԱՅԻՆ ՏԵՂԵԿՈՒԹՅՈՒՆՆԵՐԻՑ ՕԳՏՎԵԼՈՒ ԱՊԱՀՈՎՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ
Հիմք ընդունելով «Հանրային տեղեկությունների մասին» օրենքի 10-րդ հոդվածի 2-րդ մասը, Հայաստանի Հանրապետության կառավարությունը որոշում է.
1. Սահմանել պետական կամ համայնքային գրադարաններում ինտերնետի միջոցով անվճար հանրային տեղեկություններից օգտվելու ապահովման կարգը՝ համաձայն հավելվածի:
2. Սահմանել, որ պետական և տեղական ինքնակառավարման մարմինները պետական և համայնքային գրադարաններում ինտերնետ կապի միջոցով հանրային տեղեկություններին հասանելիությունն ապահովում են մինչև 2026 թվականի հուլիսի 1-ը:
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
	ՎԱՐՉԱՊԵՏ	Ն. ՓԱՇԻՆՅԱՆ
Երևան





Հավելված
ՀՀ կառավարության
--/------/2026թ․ N ----Ն որոշման

ԿԱՐԳ
ՊԵՏԱԿԱՆ ԿԱՄ ՀԱՄԱՅՆՔԱՅԻՆ ԳՐԱԴԱՐԱՆՆԵՐՈՒՄ ԻՆՏԵՐՆԵՏԻ ՄԻՋՈՑՈՎ ԱՆՎՃԱՐ ՀԱՆՐԱՅԻՆ ՏԵՂԵԿՈՒԹՅՈՒՆՆԵՐԻՑ ՕԳՏՎԵԼՈՒ ԱՊԱՀՈՎՄԱՆ

1. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են պետական և համայնքային գրադարաններում (այսուհետ՝ գրադարան) ինտերնետի միջոցով անվճար հանրային տեղեկություններից օգտվելու ապահովման հետ կապված հարաբերությունները։
2. Սույն կարգում կիրառվող հասկացություններն են՝ 
1) սպասարկման ստորաբաժանում ‒ գրադարանի բաժին կամ մասնաճյուղ.
2) օգտատեր ‒ գրադարանում ինտերնետի միջոցով անվճար հանրային տեղեկություններից օգտվել ցանկացող կամ օգտվող ֆիզիկական անձ,
3) անչափահաս ‒ 18 տարին չլրացած անձ․
4) ծնող ‒ անչափահասի խնամակալական իրավունք ունեցող կամ հոգաբարձու.
5) համակարգչային աշխատատեղ ‒ սույն կարգում նշված բոլոր լրացուցիչ սարքավորումներով հագեցած և ինտերնետային հասանելիություն ունեցող՝ գրադարանի դյուրակիր համակարգիչ կամ սեղանադիր համակարգիչ (այսուհետ միասին՝ նաև համակարգիչ), պլանշետ, ինչպես նաև անձնական կամ գրադարանի դյուրակիր համակարգչով օգտագործման համար նախատեսված մոնիտոր.
6) սեանս ‒ 60 րոպե տևողությամբ ժամանակահատված, որի ընթացքում օգտատերը կարող է օգտագործել համակարգչային աշխատատեղը.
7) լրացուցիչ սեանս ‒ 60 րոպե տևողությամբ ժամանակահատված, որի ընթացքում օգտատերը կարող է օգտագործել համակարգչային աշխատատեղը, եթե այլ օգտատերեր չեն օգտագործում այն.

3. Սույն կարգում կիրառվող մյուս հասկացություններն ունեն «Գրադարանների և գրադարանային գործի մասին» օրենքով, «Հանրային տեղեկությունների մասին» օրենքով, այլ օրենքներով և նորմատիվ իրավական այլ ակտերով սահմանված իմաստը։
4. Պետական և համայնքային գրադարաններում (այսուհետ՝ գրադարան) ինտերնետին միացման ապահովման և համապատասխան տեխնիկական սարքավորումների ձեռքբերման ֆինանսավորումն իրականացվում է համապատասխանաբար պետական բյուջեի և տեղական ինքնակառավարման մարմինների բյուջեների, ինչպես նաև՝ Հայաստանի Հանրապետության օրենսդրությամբ չարգելված այլ միջոցների հաշվին:
5. Գրադարաններում համակարգչային աշխատատեղի և ինտերնետի օգտագործումն օգտատերերի համար անվճար է: Համակարգչային աշխատատեղը կարող է օգտագործվել միայն գրադարանի տարածքում։
6. Ինտերնետ հասանելիությունը գրադարաններում պետք է լինի  չսահմանափակված՝ օգտագործելով անվտանգ տեխնիկական սարքավորումներ և ծրագրային ապահովում։
7. Յուրաքանչյուր անձ իրավունք ունի գրադարաններում ինտերնետի միջոցով անվճար օգտվելու հանրային տեղեկություններից, բացառությամբ սույն կարգի 32-րդ կետի 7-րդ և 8-րդ ենթակետերով նախատեսված դեպքերի։
8. Եթե տեղեկատվություն ստանալ ցանկացողների թիվը գերազանցում է գրադարանի սպասարկման հնարավորությունները, գրադարանը կազմակերպում է նախնական գրանցում։
9. Գրադարանային աշխատողն անհրաժեշտության դեպքում աջակցում է օգտատիրոջը՝ պետական և տեղական ինքնակառավարման մարմինների պաշտոնական կայքեր մուտք գործելու և անհրաժեշտ տեղեկատվությունը գտնելու հարցում։
10. Համակարգչային աշխատատեղից օգտվելու համար կարող է իրականացվել նախնական ամրագրում։ Անհրաժեշտության դեպքում գրադարանային աշխատողը մինչև համակարգչային աշխատատեղի ամրագրումը պարտավոր է օգնել անձին գրանցվել որպես օգտատեր՝ առցանց եղանակով կամ անմիջապես գրադարանում:
11. Համակարգչային աշխատատեղը օգտագործման ժամանակահատվածում գրանցվում է օգտատերերի տվյալների բազայում՝ տվյալ ժամանակահատվածում այն օգտագործողի անվամբ։
12. Եթե օգտատիրոջն անհրաժեշտ է օգնություն համակարգչից օգտվելու հարցում, նա կարող է դիմել գրադարանային աշխատողին:
13. Փաստաթղթերի, պատկերների և այլ նյութերի տպագրության համար օգտատերը կարող է դիմել գրադարանային աշխատողին։ Տպագրությունն իրականացվում է վճարովի հիմունքներով՝ գրադարանի կամ այլ իրավասու մարմնի կողմից սահմանված չափով։
14. Գրադարանը և օգտատերն ունեն նույն իրավունքները և կրում են նույն պարտականությունները, որոնք սահմանված են «Գրադարանների և գրադարանային գործի մասին» օրենքով և գրադարանի ներքին կանոնակարգով՝ համապատասխանաբար գրադարանի և գրադարանից օգտվողի համար։
15. Էլեկտրոնային գրադարանից օգտվելու ժամանակ հաշվառվում են սեանսների, վիրտուալ այցելությունների և ներբեռնված փաստաթղթերի քանակները։

2. ԳՐԱԴԱՐԱՆԻ ՀԱՄԱԿԱՐԳՉԱՅԻՆ ԱՇԽԱՏԱՏԵՂԸ
16. Համակարգչային աշխատատեղը տրամադրվում է օգտատերերին հանրային տեղեկություններից, այդ թվում հանրային իշխանության մարմինների պաշտոնական կայքէջերում հասանելի հանրային տեղեկություններից օգտվելու նպատակներով, բացառությամբ սույն կարգի 32-րդ կետի 7-րդ և 8-րդ ենթակետերով նախատեսված դեպքերի։
17. Համակարգչային աշխատատեղի օգտագործման ժամանակը բոլոր սպասարկման ստորաբաժանումների համար պետք է կազմի օրական չորս սեանս՝ 240 րոպե:
18. Օգտատերը պետք է հնարավորություն ունենա նախապես ամրագրել համակարգչային աշխատատեղից օգտվելու ժամանակահատված` օրական 1-ից մինչև առավելագույնը 4 հաջորդական սեանսների համար: Ամրագրման մեջ նշվում է համակարգչային աշխատատեղի նախընտրելի տեսակը՝ դյուրակիր համակարգիչ, սեղանադիր համակարգիչ, մոնիտոր։ Գրադարանն օգտատիրոջ ամրագրումը հաստատում է էլեկտրոնային փոստով կամ անմիջապես գրադարանում:
19. Առանց նախնական ամրագրման համակարգչային աշխատատեղից կարելի է օգտվել մեկ սեանս։ Եթե համակարգչային աշխատատեղն անհրաժեշտ չէ այլ օգտատիրոջ, գրադարանային աշխատողը կարող է թույլատրել օգտատիրոջը տվյալ օրը օգտվել մինչև երեք լրացուցիչ սեանսից։
20. Յուրաքանչյուր սպասարկման ստորաբաժանում պետք է ունենա առնվազն մեկ համակարգիչ, որի օգտագործումն իրականացվում է առանց նախնական ամրագրման՝ հերթագրման սկզբունքով։
21. Օգտատերը կարող է ֆայլերը (օրինակ՝ փաստաթղթեր, պատկերներ) ժամանակավորապես՝ մինչև սեանսի ավարտը, պահպանել համակարգչի Documents թղթապանակում, համակարգչի աշխատասեղանին (Desktop) կամ պլանշետի ներբեռնումների թղթապանակում (Downloads)։
22. Սեանսն ավարտելուց և համակարգչային աշխատատեղից հեռանալուց առաջ օգտատերը պարտավոր է համակարգչից  (պլանշետից) ջնջել իր կողմից պահպանված բոլոր ֆայլերը։ Գրադարանն իրավունք ունի սեանսի ավարտից հետո անվերադարձ ջնջել օգտատիրոջ կողմից պահպանված բոլոր ֆայլերը:
23. Օգտատերը պարտավոր է սեանսի ավարտից առաջ դուրս գալ բոլոր առցանց հարթակներից, կայքէջերից և օգտահաշիվներից։
24. Էլեկտրոնային նույնականացման միջոցի օգտագործումն ավարտելուց հետո օգտատերը պարտավոր է համակարգչից հեռացնել իր նույնականացման տվյալները և ապահովել օգտահաշվից լիարժեք դուրս գալը։
25. Պլանշետը նախատեսված է ինչպես գրադարանի տարածքում օգտագործման համար, այնպես էլ կարող է գրադարանային աշխատողի կողմից սույն կարգով նախատեսված նպատակներով օգտագործման հասանելիության տրամադրվել հաշմանդամություն ունեցող անձանց՝ գրադարանի տարածքից դուրս։ Պլանշետի օգտագործման վայրը նախապես համաձայնեցվում է գրադարանային աշխատողի հետ։ Օգտագործումն ավարտելուց հետո օգտատերը պարտավոր է պլանշետը վերադարձնել գրադարանային աշխատողին։
26. Մոնիտորը կարելի է միացնել անձնական դյուրակիր համակարգչին։
27. Մոնիտորը համակարգչին միացնելու, ինչպես նաև մոնիտորի և համակարգչի օգտագործման համար անհրաժեշտ լրացուցիչ սարքավորումները՝ վիդեո միացման մալուխը, մկնիկը, ստեղնաշարը և հոսանքի փոխարկիչը (ադապտերը), տրամադրվում են գրադարանային աշխատողի կողմից։ Օգտագործումն ավարտելուց հետո օգտատերը պարտավոր է մոնիտորը և այլ լրացուցիչ սարքավորումները վերադարձնել գրադարանային աշխատողին։
28. Կախված սպասարկման ստորաբաժանումից՝ մոնիտորը կարող է լինել շարժական կամ ստացիոնար։ Ստացիոնար մոնիտորի օգտագործման դեպքում անհրաժեշտ է զբաղեցնել համապատասխան ամրագրված տեղը։
29. Մկնիկը, ստեղնաշարը և հոսանքի փոխարկիչը (ադապտերը) ենթակա են տրամադրման տեղում օգտագործման համար նաև առանց մոնիտորի։

3. ԻՆՏԵՐՆԵՏԻ ՕԳՏԱԳՈՐԾՈՒՄԸ ԳՐԱԴԱՐԱՆՈՒՄ
30. Ինտերնետը կարող է օգտագործվել բոլոր սպասարկման ստորաբաժանումներում՝ աշխատանքային ժամերի ընթացքում:
31. Ինտերնետի օգտատերը պատասխանատու է ցանցում կատարած իր բոլոր գործողությունների համար:

4. ԳՐԱԴԱՐԱՆԻ ԻՐԱՎՈՒՆՔՆԵՐԸ
32. [bookmark: _heading=h.louhpmwoes3t]Գրադարանային աշխատողն իրավունք ունի՝
1) չեղարկել համակարգչային աշխատատեղի ամրագրումը, եթե օգտատերն ամրագրված ժամանակի մեկնարկից հետո չի այցելել գրադարան ավելի քան 5 րոպե, և տվյալ համակարգչային աշխատատեղն անհրաժեշտ է այլ օգտատիրոջ.
2) հրաժարվել օգտատիրոջը լրացուցիչ սեանս տրամադրելուց, եթե համակարգչային աշխատատեղն անհրաժեշտ է այլ օգտատերերին․
3) ավարտել սեանսը, եթե օգտատերը չի պահպանում սույն կարգով, «Գրադարանների և գրադարանային գործի մասին» օրենքով կամ գրադարանի ներքին կանոնակարգով սահմանված պահանջները կամ չի ենթարկվում գրադարանային աշխատողի հրահանգներին.
4) հրաժարվել օգտատիրոջը 60 րոպեից ավելի տևողությամբ ամրագրում տրամադրելուց, եթե համակարգիչը չի օգտագործվում սույն կարգի 16-րդ կետով սահմանված նպատակներով.
5) անվերադարձ ջնջել բոլոր փաստաթղթերը, որոնք նախկինում պահպանվել են և հետագայում չեն ջնջվել համակարգչային աշխատատեղն օգտագործած օգտատիրոջ կողմից.
6) արգելափակել ինտերնետը օգտատիրոջ համար և հեռացնել նրան ցանցից, եթե նրա գործողությունները խոչընդոտում են այլ օգտատերերին կամ ինտերնետ ցանցի աշխատանքին.
7) [bookmark: _heading=h.va3ohxxa2wke]սույն կարգով կամ գրադարանի ներքին կանոնակարգերով սահմանված պահանջները առաջին անգամ չկատարելու դեպքում օգտատիրոջ նկատմամբ սահմանել համակարգչային աշխատատեղից օգտվելու արգելք՝ երկու շաբաթից մինչև վեց ամիս ժամկետով.
8) [bookmark: _heading=h.36ftx1307wro]սույն կարգով կամ գրադարանի ներքին կանոնակարգերով սահմանված պահանջների կրկնակի խախտման դեպքում սահմանել համակարգչային աշխատատեղից օգտվելու անժամկետ արգելք։
33. Գրադարանը պատասխանատվություն չի կրում՝
1) օգտատիրոջ կողմից տպագրված նյութերի, էջերի քանակի և այլ նմանատիպ ծախսերի համար․ վճարումը կատարվում է համաձայն գործող գնացուցակի՝ նաև այն դեպքերում, երբ պատահմամբ տպագրվել է նախատեսվածից ավելի, էջում առկա է միայն մեկ տող տեքստ և այլն.
2) տվյալների կորստի կամ այլ վնասի համար, որը կարող է առաջանալ ինտերնետի կամ համակարգչային աշխատատեղի տեխնիկական խափանումների (կապի խանգարումներ և այլն), ինչպես նաև սեանսի ավարտի, ընդհատման կամ դադարեցման հետևանքով.
3) համակարգչային աշխատատեղից օգտվելու ընթացքում տվյալների չարտոնված արտահոսքի կամ փոփոխման հետևանքով օգտատիրոջը պատճառված վնասների համար. 
4) գրադարանի տվյալների փոխանցման ցանցում օգտատիրոջ կողմից կատարված անօրինական գործողությունների համար։

5. ԱՐԳԵԼՎԱԾ ԳՈՐԾՈՂՈՒԹՅՈՒՆՆԵՐ

34. Գրադարանում արգելվում է՝
1) գրադարանի ներքին կանոնակարգերի խախտումը.
2) համակարգչային աշխատատեղի ոչ նպատակային օգտագործումը, այդ թվում՝ համակարգիչը միացնելն ու անջատելը, համակարգչային կամ տեսախաղեր խաղալը և ֆիլմերի դիտումը, մուտքը սոցիալական ցանցեր.
3) համակարգչային աշխատատեղի կարգավորումների փոփոխումը, ինչպես նաև ծրագրերի կամ հավելվածների տեղադրումը.
4) համակարգչային աշխատատեղին միացված սարքերի ինքնակամ միացումը կամ անջատումը, բացառությամբ արտաքին հիշողության կրիչների (օրինակ՝ USB կրիչներ), իսկ համակարգչային աշխատատեղին անհարկի սարք միացված լինելու կասկածի դեպքում օգտատերը պարտավոր է այդ մասին անհապաղ տեղեկացնել գրադարանային աշխատողին.
5) մոնիտորի բաղադրիչների անջատումը կամ փոխարինումը.
6) համակարգչային աշխատատեղը արտաքին ծառայությունների հետ (այդ թվում՝ Microsoft և այլ ծառայություններ) կապակցելը.
7) համակարգչային աշխատատեղի սարքավորումների կամ ծրագրակազմի վնասումը: Համաձայն «Գրադարանների և գրադարանային գործի մասին» օրենքի 20-րդ հոդվածի 2-րդ մասի՝ վնասները պետք է փոխհատուցվեն գրադարանին: Անչափահաս օգտատիրոջ կողմից պատճառված վնասները պետք է փոխհատուցվեն ծնողի կողմից.
8) համակարգչային աշխատատեղը և դրան առնչվող լրացուցիչ սարքավորումները սպասարկման տարածքից դուրս բերելը.
9) համակարգչային աշխատատեղի անմիջական հարևանությամբ սնվելը կամ խմելը.
10) ատելություն, դաժանություն կամ բռնություն քարոզող, ինչպես նաև պոռնոգրաֆիկ բովանդակություն պարունակող վեբկայքերի այցելությունը.
11) 500 մեգաբայթից ավել ծավալ ունեցող ֆայլերի վերբեռնման կամ ներբեռնման միջոցով գրադարանի տվյալների փոխանցման ցանցը ծանրաբեռնելը։

